
 
          

VENDIM  

     

Data e miratimit: 13 prill 2011 

 

Lënda nr. 45/10  

  

N.G.  

 

Kundër  

  

UNMIK-ut   

  

 

Paneli Këshillëdhënës për të Drejtat e Njeriut, i mbledhur më 13 prill 2011, 

me anëtarët vijues të pranishëm: 

 

Z. Marek NOWICKI, Kryetar 

Z. Paul LEMMENS 

Znj. Christine CHINKIN 

 

Të ndihmuar nga  

Znj. Anila PREMTI, Ushtruese detyre e zyrtares ekzekutive  

 

Pas shqyrtimit të ankesës së sipërpërmendur, të paraqitur në pajtim me nenin 1.2 të 

Rregullores së UNMIK-ut nr. 2006/12 të datës 23 mars 2006 për themelimin e Panelit 

Këshillëdhënës për të Drejtat e Njeriut, 

 

Pas diskutimeve të zhvilluara, duke përfshirë edhe ato përmes mjeteve elektronike, në pajtim 

me Rregullën 13 § 2 të Rregullores së vet të punës, vendosi si në vijim: 

 

 

PROCEDURA PRANË PANELIT 

 

1. Ankesa u paraqit pranë Panelit më 26 mars 2010 dhe u regjistrua në prill 2010.  

 

 

II.  FAKTET  

 

2. Ankuesi është banor i Kosovës. Ai ankohet se të drejtat e tij si person me aftësi të 

kufizuara i janë mohuar nga Ministria e Punës dhe Mirëqenies Sociale në Kosovë 

derisa ajo funksiononte nën UNMIK-un.  

 

3. Më 20 korrik 2007, ankuesi paraqiti ankesë për pension invalidor në këtë Ministri. Më 

27 gusht 2008, Departamenti për administrimin e pensioneve konstatoi se ankuesi i 

plotësonte të gjitha kushtet e përcaktuara me Ligjin nr. 2003/23 të datës 6 nëntor 2003 

për pension invalidor në Kosovë, të shpallur me Rregulloren e UNMIK-ut nr. 2003/40 

të datës 17 dhjetor 2003. Kështu që e miratoi kërkesën e tij nga 20 korriku 2007. 

 

4. Më 11 mars 2009, kërkesa e ankuesit iu nënshtrua një rishqyrtimi nga një panel 

mjekësor në Mitrovicë. Më 19 mars 2009, Departamenti i dha ankuesit të drejtën për 

vazhdimin e pensionit invalidor nga 20 korriku 2008. 

 

5. Në një datë të paspecifikuar në vitin 2009, ankuesi pranoi një vendim tjetër nga 

Departamenti, me të cilin iu refuzua vazhdimi i pensionit të tij invalidor.  

 

6. Ankuesi bëri apel kundër këtij vendimi në Bordin e apelit në Departamentin e 

administrimit të pensioneve. Me një vendim të datës 17 dhjetor 2009, Bordi i apelit e 

refuzoi apelin, me arsyetimin se ankuesi nuk kishte treguar se i plotëson kriteret e 

përcaktuara në Ligjin për pension invalidor në Kosovë. 

 

7. Në vendim gjithashtu thuhej se ankuesi mund të iniciojë kontest administrativ pranë 

Gjykatës Supreme të Kosovës, brenda afatit të paraparë ligjor prej 15 ditësh. Ankuesi 

nuk tregon se ka parashtruar një apel të tillë. 

 

 

III. ANKESA  

 

8. Ankuesi ankohet se me marrjen e vendimit për refuzimin e vazhdimit të pensionit të  

tij invalidor, janë shkelur të drejtat e tij si person me aftësi të kufizuara nga Ministria e 

Punës dhe Mirëqenies Sociale në Kosovë derisa ajo ka funksionuar nën UNMIK-un.   

 

 

IV. LIGJI 

 

9. Para se të shqyrtohet bazueshmëria e rastit, Paneli së pari duhet të vendosë nëse do ta 

pranojë rastin duke marrë parasysh kriteret për pranim të përcaktuara në nenet 1, 2 dhe 

3 të Rregullores së UNMIK-ut nr. 2006/12.  

 

10. Sipas nenit 1.2 të Rregullores së UNMIK-ut nr. 2006/12, Paneli ka juridiksion për 

ankesat që kanë të bëjnë me pohimet për shkelje të të drejtave të njeriut të kryera nga 

UNMIK-u. 

 

11. Në këtë rast ankuesi ankohet për refuzimin e vazhdimit të pensionit invalidor, të 

vendosur nga Departamenti për administrimin e pensioneve në një datë të 

papërcaktuar në vitin 2009, dhe mbështeti apelin drejtuar Bordit të apelit më 17 

dhjetor 2009. 

 

12. Paneli thekson se, pas hyrjes në fuqi të Kushtetutës së Kosovës më 15 qershor 2008, 

UNMIK-u nuk ka qenë më në gjendje të kryej në mënyrë efektive shumicën e detyrave 

të tij si administratë e përkohshme, dhe PSSP-ja nuk ka pasur mundësi të zbatojë 

pushtetin ekzekutiv me të cilin akoma formalisht është i veshur sipas Rezolutës 1244 

(1999) të Këshillit të Sigurimit të Kombeve të Bashkuara (shih, p.sh., Raporti i 

Sekretarit të Përgjithshëm për Misionin e Administratës së Përkohshme të Kombeve të 

Bashkuara në Kosovë, 12 qershor 2008, S/2008/354, §§ 7 dhe 17; Raport i Sekretarit 

të Përgjithshëm për Misionin e Administratës së Përkohshme të Kombeve të 

Bashkuara në Kosovë, 15 korrik 2008, S/2008/458, §§ 3-4 dhe 29; Raport i Sekretarit 

të Përgjithshëm për Misionin e Administratës së Përkohshme të Kombeve të 

Bashkuara në Kosovë, 24 nëntor 2008, S/2008/692, § 21). 

 

13. Paneli tanimë ka gjykuar se nga 15 qershori 2008 më së voni, UNMIK-u parimisht nuk 

mund të mbahet më përgjegjës për veprimet apo mosveprimet me të cilat ngarkohen 

autoritetet e Kosovës, thjeshtë nga arsyeja e vazhdimit të ekzistimit të Rezolutës së 

Këshillit të Sigurimit 1244 (1999) (Paneli Këshillëdhënës për të Drejtat e Njeriut, 

Krasniqi, nr. 48/08, vendim i 13 marsit 2010, § 13). Nuk ekzistojnë rrethana të veçanta 

që shpien në konkludim tjetër për këtë rast. 

 

14. Objekti i kësaj ankese është një vendim për të cilin ekskluzivisht ngarkohen autoritetet 

e Kosovës. Nuk ka indikacion për ndonjë përfshirje konkrete të UNMIK-ut në 

miratimin e  këtij vendimi. Po ashtu nuk ekzistojnë rrethana të veçanta që do të 

justifikonin shmangien nga parimi i përcaktuar lart. Prandaj, konkludimi për këtë rast 

është se çështja për të cilën është paraqitur ankesë nuk përfshin përgjegjësinë e 

UNMIK-ut. 

 

15. Prandaj, ankesa është jashtë juridiksionit ratione personae të Panelit. 

 

 

PËR KËTO ARSYE, 

 

Paneli unanimisht, 

 

 

SHPALL ANKESËN TË PAPRANUESHME.  

 

 

 

 

 

Anila PREMTI                            Marek NOWICKI 

Ushtruese detyre e zyrtares ekzekutive                 Kryetar  


